Canolfan Newid Hinsoddol a Thrawsffurfio Cymdeithasol
Crynodeb o leoliad
Trwy fwrw tymor yn y prosiect hwn, bydd cyfle cyffrous i fod yn rhan o ymchwil i faterion rhyngwladol a pholisïau perthnasol yn y Ganolfan dros Newid Hinsoddol a Thrawsffurfio Cymdeithasol. Bydd y myfyriwr yn rhan o dîm ymchwil y ganolfan ac yn ymwneud â dau brosiect canolog sy’n archwilio patrymau newydd mewn data sydd wedi’u hel trwy arolygon. Bydd hynny’n cynnig cyfle unigryw i lunio cyhoeddiadau uchel eu safon (papurau hysbysu neu dystiolaeth sy’n deillio o arbrofion) a bod yn rhan ohonyn nhw wrth dreulio cyfnod yn y ganolfan. 
Y sefydliad 
Mae Cyngor yr Ymchwil Economaidd a Chymdeithasol wedi gwario £5 miliwn i sefydlu prif swyddfa’r Ganolfan dros Newid Hinsoddol a Thrawsffurfio Cymdeithasol ym Mhrifysgol Caerdydd ynghyd â changhennau ym Mhrifysgol Caerfaddon, Prifysgol Manceinion, Prifysgol East Anglia, Prifysgol Efrog a Climate Outreach. Y nod yw datblygu canolfan astudio’r trawsffurfio pellgyrhaeddol y bydd ei angen ledled y byd i leddfu’r newid hinsoddol. Wrth wraidd hynny mae cwestiwn sylfaenol enfawr ei arwyddocâd, sef sut y gall ein cymdeithas fyw’n wahanol – ac yn well – mewn ffyrdd sy’n ateb y gofyn i gwtogi’n fawr ar allyriadau yn ddiymdroi. Mae'r ganolfan yn ystyried sut y gall pobl effeithio’n uniongyrchol ar y newid hinsoddol trwy drawsffurfio bywyd beunyddiol. Mae’r ganolfan yn astudio trefniadau unigol, cymunedol, cyfundrefnol, cenedlaethol a byd-eang i nodi a phrofi amryw ffyrdd o wireddu newid parhaol yn y meysydd ymestynnol hyn. 
Y lleoliad
Bydd yr intern yn ymwneud â Thema 1 (pennu delfryd) sy’n ystyried y mathau delfrydol o gymdeithas isel ei charbon a/neu Thema 3 (arbrofi) sy’n anelu at lunio a chyflwyno ffyrdd o gwtogi ar allyriadau a hwyluso manteision amgylcheddol ehangach ar y cyd â phartneriaid megis Llywodraeth Cymru, Cyngor Caerdydd ac Anglian Water (gweler https://cast.ac.uk/research-themes). 
Nod arolwg blynyddol y ganolfan (Thema 1) yw astudio barn pobl am y newid hinsoddol a sut maen nhw’n ymwneud â ffyrdd isel eu carbon o fyw yn y pedwar maes allweddol sydd o dan sylw (gwres, cludiant, bwyd a defnyddio). Mae wedi cynnal yr arolwg ddwywaith hyd yma gan astudio carfanau yn y deyrnas hon, Tsieina, Sweden a Brasil. Un o brif nodau’r prosiect hwn yw nodi ffactorau poblogaethol neu seicolegol (megis hunaniaeth amgylcheddol) sy’n esbonio agweddau pobl at y newid hinsoddol a’r ymdrech i’w leddfu, sut y gallai eu barn fod wedi newid dros amser a sut mae’n amrywio ymhlith gwledydd. 
Mae Arolwg Teithio Caerdydd yn rhan o Thema 3, a’r nod yw astudio effeithiau buddsoddi yn yr isadeiledd ar y duedd i deithio’n weithgar a gweithgarwch corfforol yn gyffredinol, yn ogystal ag iechyd y corff a’r meddwl. Bu cam cyntaf yr arolwg yn ystod gwanwyn a haf 2021 ac mae bwriad i gynnal cyfres hydredol bob blwyddyn. Diben yr arolwg yw rhoi data sylfaenol ar gyfer amryw ymgyrchoedd a chamau’r dyfodol a rhoi gwybodaeth o safon i lywio polisïau teithio yng Nghaerdydd. Dylai’r ail gam fynd rhagddo yng ngwanwyn a haf 2022. Mae’r arolygon yn cynnwys cwestiynau ar agweddau ac ymddygiad ynglŷn â theithio, ansawdd yr isadeiledd a’r amgylchedd a safon polisïau teithio a chludo Caerdydd.
Bydd yr ymgeisydd yn:
· Helpu i godio ymatebion a dadansoddi ystadegau dau gam cyntaf arolwg y ganolfan. 
· Helpu arweinyddion y prosiect i archwilio ymchwil flaenorol y ganolfan a hel gwybodaeth ar gyfer cymharu’r deyrnas hon â Tsieina, Brasil a Sweden. 
· Adolygu’n fras ddeunydd am bosibiliadau buddsoddi yn yr isadeiledd i annog pobl i deithio’n weithgar (er enghraifft: priffyrdd seiclo, neilltuo mannau ar gyfer cerddwyr, cymdogaethau isel eu trafnidiaeth). 
· Helpu arweinyddion ac ymchwilwyr eraill y prosiect i ddadansoddi ystadegau dau gam cyntaf Arolwg Teithio Caerdydd.
· Helpu i lunio papur hysbysu am ganfyddiadau perthnasol yr ymchwil (https://cast.ac.uk/publications/briefings).
· Cyflwyno'r canfyddiadau gerbron partneriaid a staff y ganolfan.

Deilliannau i’w disgwyl
· Trosolwg byr o rôl buddsoddi yn yr isadeiledd ynghylch annog pobl i deithio’n weithgar.
· Cyflwyno prif ganfyddiadau’r arolwg o arferion teithio yn ogystal â rhai’r arolwg rhyngwladol, o bosibl.
· Llunio ar y cyd bapur am ganfyddiadau’r arolwg o arferion teithio.
· O bosibl, llunio cyhoeddiad ar y cyd yn sgîl y dadansoddiad uchod.
Trefniadau gweithio
Bydd rhaid treulio tri mis gyda’r prosiect a bydd seibiant rhag astudio ar gyfer doethuriaeth yn ystod y cyfnod hwnnw. Yn ystod ei interniaeth, bydd cyflog y myfyriwr yr un faint â’r cymorth ar gyfer ei ddoethuriaeth. Yn ychwanegol at bolisïau gwyliau, bydd modd trefnu absenoldeb ar gyfer cyfrifoldebau cyfredol cwrs PhD trwy eu trafod gyda rheolwyr. Er enghraifft: cyfarfodydd grwpiau ymchwil a chyflwyniadau mewn cynadleddau. Mae croeso i fyfyrwyr rhan-amser ymgeisio.
Mae disgwyl y bydd yr ymgeisydd llwyddiannus yn gweithio o hirbell weithiau ac yn y swyddfa weithiau, a bydd y trefniadau’n hyblyg yn ôl anghenion y myfyriwr (peth amser yn y swyddfa fyddai orau gyda ni, er y gallai fod modd gweithio gartref drwy gydol y cyfnod). Mae tîm y ganolfan yn gweithio yn adeilad newydd SBARC, Caerdydd. Mae’r trefniadau hyn wedi’u pennu yn ôl faint rydyn ni’n ei ddeall am y sefyllfa ar hyn o bryd a faint sy’n bosibl o ran gwaith ymchwil. Gallai hynny newid yn ôl hynt Covid-19. 

Bydd yr interniaeth yn un amser llawn (neu ran-amser cyfatebol) am dri mis. Ynghylch myfyrwyr cofrestredig rhan-amser, mae’r interniaeth hon ar gael yn ôl amodau rhan-amser am gyfnod hwy (i’w drafod rhwng y ganolfan a’r ymgeisydd llwyddiannus). Os ydych chi’n ymgeisio am interniaeth ran-amser, rhowch yr oriau sydd orau gyda chi ar eich ffurflen gais. 

Manyleb y myfyriwr 
Dylai fod gan fyfyriwr y canlynol: 
· Medrau cryf ynghylch adolygu deunydd gan gynnwys y gallu i ddidoli tystiolaeth o blith amryw ffynonellau academaidd a lleyg. 
· Arbenigedd ynghylch llunio, dadansoddi a dehongli data ansoddol am y gwyddorau cymdeithasol, ynghyd â’r gallu i ddadansoddi ystadegau yn ôl safonau uchel.
· Gallu cyfleu canlyniadau ymchwil yn y gwyddorau cymdeithasol i leygwyr.
· Gwybod am ymchwil mewn maes sy'n berthnasol i iechyd a/neu ymddygiad er lles yr amgylchedd. 
· Ymwybyddiaeth o foeseg ymchwil. 
Mae croeso i bawb sy’n ymwneud ag amryw lwybrau Partneriaeth Hyfforddiant Doethurol Cymru gyflwyno cais. Mae croeso i fyfyrwyr o bob cefndir ymgeisio, gan gynnwys myfyrwyr rhan-amser. 
Anfonwch unrhyw ymholiadau am y prosiect at Katharine Steentjes (SteentjesK@caerdydd.ac.uk).

